
«Afrikarren nortasuna indartzea da panafrikanismoaren helburua» 

Yaubuta Bitendolo NBEko Kongoko Elkarteko presidentea 

Kontinentetik joandakoen kontzientziak kezkatzen du mugimendu panafrikarra eta beren balioak baztertu ez ditzaten lanean ari da nazioartean. 

I. Zubiaurre 

Iragan azaroaren 4an Bilbon egitekoa zuten Kongresu Panafrikarra antolatzen buru-belarri aritu zen Yaubuta Bitendolo, NBE Nazio Batuen Erakundean lanean diharduen Kongoko Elkarteko presidentea. Afrikarren nortasuna indartzeko, kontzientzia mailako borroka egitea beharrezkoa dela uste du berak. 

Zer da mugimendu panafrikarra? 

Afrikarren nortasuna indartzea da panafrikanismoaren helburua. Munduan barna dauden afrikarren, eta haien ondorengoengan kontzientzia sortu nahi du. Bere nortasunaz eta bere balioez harro egoteko kontzientzia harrazi nahi diogu afrikar orori. Globalizazioak eta zibilizazioen talkak pertsonen akulturazioa eragiten du, jendeak beste kulturak barneratzen ditu. Ondo dago kanpotik balio positiboak jasotzea, baina horrek ez du zertan eragin norberarena dena ahaztea. Pertsona orok oinarri bat izan behar du, nondik abiatu behar duen jakiteko, eta ez AEBetan edo Japonian hala egiten dutelako, zuzenean hori dena barneratu. Kontuan izan behar da, bi gizarte daudenean bat bestearen gainetik gailentzen dela beti, menderakuntza egon badagoelako. 

Zeinek du asmo horiek lortzeko ardura? 

Borrokan, protagonista nagusiak beltzok gara; beren balioei garrantzirik ematen ez dioten asko baitaude gure artean. Zuriaren menderakuntza laguntzen duten beltz asko daude.Zuriak baino zuriagoak izan nahi dute askok. 

Zeintzuk dira nortasuna indartzeko borroka horretan erabili beharreko bideak? 

Kontzientzia, lehenengo. Pertsona bat bizi duen egoeraren jakitun bada, borrokatzeko indarra izango du bere barnean. Borrokak ez du basatia izan behar. Borroka ideien bidez, komunikazio eta elkarrizketaren bidez egin behar da. Boli Kostaren adibidea aipatuko dut. Boli Kostan kakaoa ekoizten da bereziki. Baina han ekoizten den kakaoaren prezioa Mendebaldean zehazten da. Hala, zerbait ekoizteko bost euro erabili badituzu, nik horrek euro eta erdi balio duela esan ahal dizut. Egoera hori gerta ez dadin, negoziatu egin behar da. Bestela, herrialde bat geroz eta behartsuagoa bihurtzen da. 

Egunetik egunera gehiago dira Afrika atzean utzi eta migratzea erabakitzen dutenak... 

Informazio gabeziak du erru guztia. Bere jaioterrira itzultzen den beltzak gaizki informatzen ditu senideak eta auzokoak. Ondorioz, Europara joatea erabakitzen dutenek ez dute aurkitzen espero zutena. Etorkin bihurtzen direnean, ordea, ezin dute ezer egin, eta bizirik irauteko bideak aurkitzen dituzte. Europara iristeko dena saltzen dute, baita beraien etxea ere, eta ordaindu beharreko zorrak uzten dizkiete Afrikan geratzen diren familiarteko eta lagunei, Europara iritsita dena izango dutelakoan. Hona iritsi, eta kale gorrian daude. 

Eta zer-nolako harrera egiten die Europako herrialdeek? 

Ondo antolatuta dagoen herrialde batekin egiten dute topo. Afrikan edozer egiten da pertsonekin. Hemen ez. Hemen egoteko dokumentazioa behar dute, eta dokumentazioa lortzeko formalitatea batzuk jarraitu behar dituzte. Hondartzara iritsi eta hortik aurrerakoa automatikoki lortuko dutela espero dute. Baina gauzak lortzea kosta egiten zaie, eta gauzek nola funtzionatzen duten jakin arte ere denbora asko pasatzen da. 

Kontzientziaren borrokaz mintzo zara orain. Nola garatu da afrikarren borroka? 
Esklabotzaren aurkako borroka, adibidez, tokian tokian gertatu zen. Herritarrak tribuetako buruzagien aurka egindakoa izan zen. Buruzagi afrikarrak ziren beren tribuetako kideak saltzen zituztenak. Esklabotzaren aurkako borrokaren lehen urratsak AEBetan egin zituzten, alabaina. Izan ere, borroka gehienen lehen pausoak garatutako herrialdeetan eman ohi dira. AEBetan zeuden beltzek abiarazi zuten ere emantzipazioa. Ikusitakotik ikasi zuten. Horiei esker sortu ziren, besteak beste, Liberia, Sierra Leona edo Gabon estatu libreak. Hala ere, 1980ko hamarkada arte zaila izan zen independentzia erdiestea, independentista guztiak komunistatzat jotzen baitzituzten. Berlingo Harresia bota zutenetik errazagoa izan zen askapenerako bidea. Oraingo borroka, berriz, kontzientziaren barnean egiten dena da. Ez da ikusten den borroka. 

Borroka luzea da, hortaz, mugimendu panafrikarrarena. 

Bai, gure borroka luzea da, zibilizazioa denbora luzeko bidea baita, mentalitatea aldatzea eskatzen duena. Eta pentsamendua kontzientziarekin aldatzen da. Afrikarrok motibazioak behar ditugu. Beltzok egiten dugun guztia, izan ere, gauza beltza da. Horregatik, ezin dugu etsi; Afrikarrok protagonistak izan gaitezkeela eta balio onak ere baditugula erakutsi behar diogu mundu osoari. Nire ustez, mendebaldeko herrialdeetatik ikas dezakegun gauzarik garrantzitsuena teknologiari dagokiona da. Zuek asko duzue afrikarrengandik ikasteko. 

